
Ана тілім - айбыным.

Бүгінгі жаһандану үрдісінде әр ұлт, әр мемлекет өзіндік менталитетін, өзіндік бет-бейнесін сақтап қалуға тырысуда. Бізді де осы үрдіске ежелден қалыптасқан ұлттық құндылықтарымыз бен білімді ұрпақ алып шығады. Сол себептен жас ұрпақты тәрбиелеуде басты ұстанар бағытымыз – ұлттық құндылықтар болуы қажет. Жас ұрпаққа ұлттық тәрбие берудің негізгі бағдарлы идеялары Н.Ә.Назарбаевтың «Қазақстан - 2050» халыққа жолдауында былай деп жазылған: «Толық өркениетті ел болу үшін алдымен өз мәдениетімізді, өз тарихымызды бойымызға сіңіріп, содан кейін өзге дүниені игеруге ұмтылғанымыз жөн». Олай болса, басты мақсат – жас ұрпақты ұлттық игіліктер мен ұлттық құндылықтар, рухани-мәдени мұралар сабақтастығын сақтай отырып тәрбиелеу. Ұлттық құндылықтардың бірі тіл болып табылады. 
Адамзат дүниеге келгенен бастап, тіл оның қарым-қатынас жасайтын құралына айналады. Тіл арқылы айналадағы заттар мен құбылыстарды тани бастайды. Сондықтан да тіл адам үшін ен маңызды қатынас құралы болып табылады. Қоршаған ортаға, адамзатқа, табиғатқа деген сезімнің үні осы тіл арқылы жетеді. Кезінде көптеген ақындар мен жазушылар іштегі сырлары мен мұңдарын, ғашықтық сезімдерін тілдің тамаша иірімдері арқылы жеткізген. Сондықтан да халық арасында «Тіл- тас жарады, тас жармаса бас жарады»- деген нақыл сөздің тарауы да тегін болмаса керек. 
Дала өркениетінде тіл арқылы көптеген мәселелер шешіліп отырды. Тарихқа назар аударатын болсақ, ақсақалдар бір ауыз сөзге тоқтам жасады. Бұл дала мәдениетінің тамаша бейнесін көрсетеді. Бір ауыз сөзбен отбасындағы тәрбие мәселесі де шешіліп отырды. Ұрпақтар арасында үйлесімділік, бірталай ғасырлар бойы жалғасын тапты. 
Заңғар жазушы М.Әуезов «Ұлт болғын келсе, бесігіңді түзе»- деген сөзінде тәрбиенің керемет үлгісі жатыр. Себебі, тәрбиенің бастауы отбасы болса, тілге деген құрмет, отбасынан басталмақ. 
Бүгінгі қоғамның халықаралық кеңістікке шығуы біріншіден, білімі, екіншіден, мәдениеті, үшіншіден тілі арқылы шығатыны айдан анық. Сондықтан да тіл мәселесі өзекті болып табылады. 
Туған тілім тірлігімнің айғағы
Тілім барда айтылар сыр ойдағы
Өссе тілім, мен де бірге өсемін-  деп Ә.Тәжібаев айтқандай  әрбір ұлттың мәдениеті, өркениеттегі орны тілден бастау алмақ. Біздің ойымызша, мемлекеттің үдемелі трансформациялық дамуы тілден басталмақ.
Қай ғасырды алсақ та тіл туралы шежірелі жырлар ақын-жазушылардың қаламынан түскен емес. Ұрпағын ана тілін құрметтеуге тәрбиелеген халқымыздың тәжірибесі жылдар бойы жалғасты. Ол халқымыздың әдебиетінде, мәдениетінде, күнделікті іс-әрекетінде, өмір тәжірибесінде көрініс тапты. Ғасырлар бойы осы ұстанымды бала тәрбиесінде пайдаланды. Сөйтіп, бірнеше ұрпақ осы сабақтастық пен үйлесімділікті жалғастырды.
Дала бесігінде өмір сүрген қазақ халқының негізгі ұстанымы  ұрпағын ана тілі арқылы, ұлттық рухта тәрбиелеу. Сондықтан да  «Арым-жанымның садағасы, жаным-арымның садағасы»-деген сөздерінен байқауға болады. Тіл мәдениетін жоғары қойған қазақ халқы отанына деген патриоттық сезімін өлең жолдары арқылы байланыстырған. Қазақ даласының табиғи үйлесімділігінен туған бұл заңдылықтар, халқымыздың негізгі тұрмыс-тіршілігіне айналған. Осы орайда  табиғаттың тылсым өмірімен етене жақын өмір сүрген халқымыз үшін туған тілдің рөлі маңызды. Жас ұрпаққа тәрбие беруде бұл заңдылықты ұмытпауға тырысқан.  Өздерінің армандары мен мұраттарын тіл арқылы жеткізген. Асыл сөздің маржанын ұрпақтарына қалдырған. Ұлттың тілінде оның тарихы, мәдениеті, даму тіршілігі, тұрмысы, мінезі көрінеді. Ол басқа ұлттан ажырататын белгі болып табылады. Сондықтан да әр ұлттың баға жетпес байлығы тілімен байланысты. Ұлттық болмыс, ұлттық код, салт-дәстүр тілі арқылы көрінеді. 
Тілдің мәртебесін көтеру, ана тілін дамыту, қоғамдағы рөлін жетілдіру мәселесі  мемлекеттің маңызды міндеттерінің біріне айналды. Ол мемлекеттің көптеген нормативті құжаттарында айтылған. Президент Қасым-Жомарт Тоқаев өз сөздерінде ана тілінің маңызын бірнеше рет атап өткен болатын. Тілді құрметтеу мемлекет басшысының пайымдауынша, ол жастардың бойындағы ұлттық намыс, патриоттық сезім, отанға деген құрметтен бастау алмақ. 
Ахмет Байтұрсынов тілдің маңызы туралы былай деген: «Қазақтың атадан балаға мұра етіп қалдыратын екі қазынасы бар. Оның біріншісі – байтақ жері,  екіншісі – бай тілі». 
Абайдың «Толық адам» концепциясын талдайтын болсақ, толық адам, біріншіден ана тілін жетік білетін, тілге деген құрметі жоғары адам, екіншіден, отанына, еліне риясыз қызмет ететін адам. 
Қорыта айтқанда «Ұлт бәйтерегі - ана тілі» - деп өсиет айтқан Алаш азаматарының сөзін келтіргім келеді. Олардың ойы да, жасаған қызметтері де еліміздің дамуына, бүгінгі болашағына арналды. Олар ана тілін мемлекеттік деңгейге көтере білді. Ана тілінің маңызын әлемдік руханиятқа жеткізген, оның дамуына өлшеусіз үлес қосқан ірі тұлғалар еді. Р.Сыздықованың сөзімен айтсақ, бұндай зиялы тұлғаларды уақыт қана тудырады екен.  Сондықтан да бүгінгі ұрпақ ана тілін бойына сіңіріп, оның маңызын түсіне білуі қажет. Тіл арқылы білім, ғылым, мәдениет дамиды. 
Ойымды «Ұлттың тілі – ұлттың ділі» деп, халық даналарының тұжырымымен аяқтағым келеді. Тілдің болашағы - елдің болшағы. 

